

Qorti tal-Appell Kriminali
Onor. Imħallef Consuelo Scerri Herrera, LL.D., Ph.D.


Appell Nru: 92 / 2023

Il-Pulizja

Vs

Michael Bianco

Illum 6 ta’ Gunju, 2023

Il-Qorti, 

Rat l-akkuzi dedotti kontra l-appellanti, Michael Bianco detenur tal-karta tal-identita’ Maltija 0692662M, akkuzat quddiem il-Qorti tal-Magistrati (Malta) bhala Qorti ta’ Gudikatura Kriminali talli: 

Nhar il- 21 ta' April, 2022, għall-ħabta tal-11:00hrs u fix-xhur ta' qabel ġewwa 'The Terraces, Flat 4C, Triq is-Simar, San Pawl il-Baħar':

1. Bla ħsieb li jisraq jew li jagħmel ħsara kontra l-liġi, iżda biss biex jeżerċita jedd li jippretendi li għandu, giegħel bl-awtorità tiegħu nnifsu lil Sylvana Tanti, tħallas dejn jew tesegwixxi obbligazzjoni tkun li tkun, jew fixkel lill-istess Sylvana Tanti fil-pussess ta' ħwejjigha, jew ħatt bini, jew b'xi mod ieħor kontra l-liġi ndaħal fi ħwejjigha.

Rat is-sentenza tal-Qorti tal-Magistrati (Malta) Bhala Qorti ta’ Gudikatura Kriminali ta’ nhar il-23 ta’ Frar, 2023, fejn il-Qorti wara li rat artikolu 85 tal-Kodiċi Kriminali iddikjarat lill-imputat Michael Bianco ħati tal-imputazzjoni dedotta kontra tiegħu u ai termini tal-artikolu 22 tal-Kapitolu 446 tal-Liġijiet ta' Malta, illiberatu bil-kundizzjoni li ma jagħmilx reat ieħor fi żmien sena (1) mil-lum.

In oltre, ai termini tal-artikolu 377 (3) tal-Kodiċi Kriminali, il-Qorti ordnat lill-ħati sabiex jagħti kopja taċ-ċavetta tal-fond The Terraces, Flat 4C, Triq is-Simar, San Pawl il-Baħar fi żmien ġimgħa mil-lum taħt penali ta' ammenda ta' ghaxar ewro (€10) għal kull ġurnata ta' ritard.

Il-Qorti, ai termini tal-artikolu 22(3) tal-Kap 446 tal-Ligijiet ta' Malta spjegat lill-ħati fi kliem car, ir-responsabilita' tiegħu u x'jiġri jekk hu jikkommetti reat ieħor matul il-perjodu ta' sena (1) mil-lum.

Rat ir-rikors tal-appell tal-appellant Michael Bianco, prezentat fir-registru ta’ din l-Onorabbli Qorti nhar is-7 ta’ Marzu 2023, fejn talab lil din l-Onorabbli Qorti sabiex joghgobha:

Tirrevoka, thassar u tannulla s-sentenza appellata tal-23 ta’ Frar 2023 moghtija mill-Onorabbli Qorti tal-Magistrati (Malta) bhala Qorti ta’ Gudikatura Kriminali jew alternattivament tirriforma l-istess sentenza billi taghti dik il-piena aktar mite fic-cirkostazi tal-kaz u dan skond dawk il-provvedimenti u modalitajiet li din l-Onorabbli Qorti jidhrilha xierqa u opportuni.

Rat il-fedina penali aggornata tal-appellati.

Rat l-atti kollha tal-kaz.






Rat l-aggravji tal-appellant Michael Bianco li huma cari u manifesti u jikkonsistu fis-segwenti, u cioe:

Aggravji

Illi l-ewwel aggravju tal-appellant huwa l-fatt li prezentament hemm ordni tal-Qorti illi tinpedixxi lill-partijiet milli javvicinaw lil xulxin. Illi l-parte civili ivvakat minn jeddha mill-fond in kwistjoni aktar minn erbgha snin ilu u kif xhedet hija quddiem l-Ewwel Qorti, hija ma ghandhix interess illi tmur fil-fond in kwistjoni u ilha ghal zmien twil ma tmur fil-fond. Di piu u kif xhedet il-parte civili, l-affarijiet personali u dotali taghha kollha hadithom mill-fond in kwistjoni u prezentament ma ghandha xejn fil-fond li jappartjena lilha. Fuq in-naha l-ohra, dan il-fond huwa l-propjeta’ fejn prezentament jghix l-appellant u ghalhekk l-affarijiet personali kollha tieghu huma fl-imsemmi fond. 

Ikkunsidrat,

F’dan il-kaz l-appellant gie mixli quddiem l-Ewwel Qorti bir-reat li jemergi minn Artikolu 85 tal-Kapitolu 9 tal-Liġijiet ta’ Malta, liema reat huwa dak hekk imsejjah ta’ ragion fattasi jew dak li jissejjah “the exercise of a pretended right”. L-ewwel parti tal-Artikolu 85 tal-Kap.9 jipprovdi s-segwenti:

‘5.(1) Kull min, bla ħsieb li jisraq jew li jagħmel ħsara kontra l-liġi, iżda biss biex jeżerċita jedd li jippretendi li għandu, iġiegħel,bl-awtorità tiegħu nnifsu, lil xi ħadd iħallas dejn, jew jesegwixxi obbligazzjoni, tkun li tkun, jew ifixkel lil xi ħadd fil-pussess ta’ ħwejġu, jew iħott bini, jew jikser il-mixi tal-ilma jew jieħu l-ilma għalih, jew b’xi mod ieħor, kontra l-liġi, jindaħal fi ħwejjeġ ħaddieħor, jeħel, meta jinsab ħati, il-piena ta’ priġunerija minn xahar sa tliet xhur’

Illi ghandu jinghad li l-azzjoni bbazata fuq Artikolu 85 tal-Kap. 9 tal-Ligijiet ta’ Malta hija speċi ta’ zona grigja bejn il-kamp ċivili u dak kriminali tant li meta kien qed jigi abbozzat il-Kodici Penali Malti, Sir Andrew Jameson fir-Rapport tieghu kien osserva s-segwenti: 
“It is doubtful whether acts of this kind would not be better left to the operation of the ordinary civil remedies by way of interdict of or claim for damages...” (Ara Prof. Sir Anthony Mamo – Notes on Criminal Law” (1958 edit.), Parti Specjali – Vol. II).”

Illi l-gurisprudenza li titkellem dwar l-elementi ta’ dritt li jsawwru r-reat ta’ l’hekk imsejjah ragion fattasi hija wahda kopjuza, u li giet esposta mill-Qrati taghna funditus mal-medda taz-zmien. Fis-sentenza fl-ismijiet Il-Pulizija vs. Giuseppe Bonavia et,[footnoteRef:1] il-Qorti tal-Appell Kriminali qalet illi l-elementi ta’ dan ir-reat jinkludu:  [1:  Deciza mill-Qorti tal-Appell Kriminali nhar l-14 t’ Ottubru, 1944 (Vol. XXXII – IV, p.768)] 


· att estern li jimpedixxi persuna oħra minn dritt li hija tgawdi, u li jkun sar bid-dissens espliċitu jew impliċitu ta’ dik il-persuna; 
· l-aġent irid jemmen li qed jaġixxi bi dritt; 
· ix-xjenza tal-aġent li qed jieħu b’idejh (“di privato braccio”) dak li suppost jieħu tramite l-proċess legali; 
· l-att ma jinkwadrax ruħu f’reat aktar gravi

L-element intenzjonali huwa importanti ghaliex huwa dak li jikkwalifika dan ir-reat minn reati ohra. Fil-fatt hu ben risaput – u dan johrog anke mill-istess definizzjoni tar-reat in dizamina – li l-istess att materjali jista’ jaghti lok ghar-reat ta’ ragion fattasi jew ghal reati ohra (hsara volontarja, serq), u jekk ikunx hemm dan ir-reat ta’ ragion fattasi jew xi reat iehor ikun jiddependi mill-intenzjoni tal-agent. Hu rrelevanti jekk din l-intenzjoni tikkwalifikax bhala intenzjoni speċifika jew intenzjoni generika. F’dan ir-rigward, issir referenza ghas-sentenzi fl-ismijiet Il-Pulizija vs Eileen Said[footnoteRef:2] u fejn il-Qorti tal-Appell Kriminali elaborat li: [2:  Deciza nhar id-19 ta’ Gunju, 2002 ] 


‘Illi kif dejjem gie ritenut element importanti kostituttiv ta’ dar-reat hu dak intenzjonali fis-sens li l-agir ta’ dak li jkun irid ikun maghmul bil-hsieb li hu qed jezercita dritt li jahseb li ghandu ghad-distinzjoni mir-reati ta’ serq jew danni volontarji fuq proprjeta’ ta’ haddiehor per ezempj . Ghalhekk hemm bzonn li issir indagni fuq il-movent li jkun wassal lill-persuna li ikkommettiet dar-reat biex taghmel dak li ghamlet. L-element materjali invece jikkonsisti filli wiehed jippriva persuna ohra minn xi dritt fuq haga li ghandu id-dgawdija taghha

Ir-reat ma jissussistix meta l-att materjali jikkonsisti fir-retenzjoni ta’ pussess li dak li jkun gja ikollu . Hemm bzonn li jkun hemm att pozittiv li jippriva lit-terz , jew ifixklu fil-pussess tal-haga ghax kif jghid il-CARRARA (Prog. Parte Speciale Vol.5 para. 2850 :- 

“L’ atto esterno deve privare altro contro sua voglia di un bene che gode . Chi e’ nell’attuale godimento di un bene e continua a goderne a dispetto di chi non voglia; non delinque perche’ la legge protegge lo “stato quo” , il quale non puo’ variarsi tranne per consenso degli interessati o per decreto della autorita’ giudiziale .”

Illi r-reat ta’ ragion fattasi mhux reat li huma procedibbli biss bil-kwerela tal-parti leza. Huwa wiehed mid-delitti kontra l-Amministrazzjoni tal-Gustizzja u amministrazzjonijiet pubblici ohra u b’mod partikolari huwa reat minhabba li s-suggett attiv jieħu f’idejh bla jedd l-awtorita pubblika u s-setghat li biha hija tinqeda. Dan ghalhekk huwa reat persegwibbli ex officio. Il-Professur Sir Anthony Mamo fin-Notes on Criminal Law fit-tieni volum tieghu qies dawn l-offizi bhala s-segwenti: 

‘These crimes attack the State but indirectly, in as much as, without being actuated by motives hostile to the Government, they proceed from other causes, often of a private character and affect those social institutions on and by which the machinery of the Government rests and moves: those institutions, that is to say, which provide the means of guaranteeing to every member of the community the integrity of his rights and those benefits which derive from the state of civil society.’

Fi kliem il-gurista Carrara “La ragion fattasi e’ il delitto di chiunque credendo di aver un diritto sopra cosa nell’altrui possesso, o sopra altro individuo lo esercita malgrado la opposizione vera o presunta di questo, pel fine di sostituire la sua forza privata all’autorita pubblica, senza per altro eccedere in violazioni speciali di altri diritti.” 
L-intenzjoni tal-legislatur b’dan l-artikolu kien li jipprotegi l-istatus quo kontra min jiehu l-ligi b’idejh, indipendentement minn jekk l-aggressur jew il-vittma jkollux dritt jew le. Huwa artikolu intiz biex jistabilixxi l-ordni pubbliku u biex ma jhallix lil individwu privat jezercita setgha li fl-ahhar mill-ahhar tispetta lill-awtorita’ pubblika. Huwa ghalhekk li l-istess artikolu jinstab fil-parti tal-Kodici Kriminali relatata ma’ delitti kontra l-Amministrazzjoni tal-Gustizzja u Amministrazzjonijiet Pubblici ohra. Fis-sentenza fl-ismijiet Il-Pulizija vs Anthony Micallef,[footnoteRef:3] il-Qorti tal-Appell Kriminali kienet ikkummentat hekk fuq il-portata ta’ dan l-artikolu:  [3:  Deciza nhar it-30 ta’ Lulju, 2004.] 


“Apparti li l-azzjoni kriminali u l-azzjoni ċivili jitmexxew indipendentement minn xulxin (Artikolu 6, Kap. 9), ir-reat ipotizzat fl-imputazzjoni huwa dak ta' delitt kontra l-amministrazzjoni tal-ġustizzja, u aktar preċiżament id-delitt ta' l-użu kontra l-liġi mill-privat tas-setgħat ta' l-awtorita` pubblika. L-Artikolu 85 tal-Kodiċi Kriminali hu intiż mhux biex jipproteġi l-proprjeta`, mobbli jew immobbli, ta' dak li jkun - għal tali protezzjoni hemm l-azzjoni ċivili - iżda biex jipprevjeni l-użurpazzjoni mill-privat tas-setgħat ta' l-awtorita` pubblika. Isegwi għalhekk li, indipendentement mill-protezzjoni mogħtija permezz ta' l-azzjoni jew azzjonijiet ċivili, jekk jirriżulta bħala fatt li kien hemm l-użurpazzjoni ravviżata fl-imsemmi Artikolu 85, il-Qrati ta' Ġustizzja Kriminali għandhom jaġixxu tempestivament biex jirristabilixxu l-ordni pubblika permezz tas-sanzjoni penali.”

Ikkunsidrat,

Illi fl-aggravju tieghu l-appellant jghid illi kien hemm ordni tal-Qorti li tinpedixxi lill-partijiet milli javvicinaw lil xulxin. L-appellant tenna wkoll illi l-parte civile ivvakat minn jeddha l-fond in kwistjoni aktar min erba’ (4) snin qabel. In oltre, l-appellant qal illi l-parte civile hadet kollox mill-fond in kwistjoni u ma kien ghad fadal xejn li jappartjeni lilha. Il-fond in kwistjoni huwa l-fond fejn jghix l-appellant u ghandu l-affarijiet personali tieghu. Ghalhekk hu talab lil din il-Qorti sabiex thassar u tannulla s-sentenza tal-ewwel Qorti jew alternattivament tati piena aktar miti.

Din il-Qorti fliet l-atti processwali, b’mod partikolari t-testimonjanzi ta’ Sylvana Tanti u tal-appellant Michael Bianco quddiem l-ewwel Qorti. Din il-Qorti setghet tinnota illi filwaqt li fir-rikors tieghu l-appellant insista illi l-parte civile Sylvana Tanti m’ghandha xejn fil-fond mertu ta’ dawn il-proceduri, hi xehedet illi ghandha xi karti u dokumenti li ghadhom hemm. Apparti dan, hija esebit ukoll kuntratt li jinsab a fol. 16 et seq tal-atti processwali fejn juri bic-car illi l-parte civile u l-appellant huma ko-propjetarji tal-fond The Terraces, Flat 4C, Triq is-Simar, San Pawl il-Bahar. L-appellant xehed b’mod car illi mhux ser jaghti cavetta lill-parte civile, wara li dan biddel is-serratura u dan ghaliex fil-fond ghandu xi affarijiet personali tieghu. Oltre minn hekk, l-appellant qal ukoll illi l-Qorti kienet ordnat sabiex l-parte civile u hu ma jharsux lejn xulxin madankollu ma giex specifikat x’kienet din l-ordni. Huwa minnu illi l-akkuzat fi proceduri penali m’hu mistenni jressaq l-ebda prova, izda xorta jibqa’ l-fatt illi min jallega irid jipprova. Din il-Qorti m’ghandha l-ebda evidenza quddiema, per ezempju fejn turi illi xi Qorti ohra ordnat lill-appellant sabiex jabita fil-fond in kwistjoni wahdu. Ghaldaqstant din il-Qorti ma tistax toqghod fuq allegazzjoni u xi haga li mhux fl-atti - Quod non est in actis non est in mundo.

Illi fil-fehma ta’ din il-Qorti l-agir tal-appellant jinkwadra ruhu perfettament fir-reat tal-” exercise of a pretended right“jew “ragion fattasi“, ghax l-appellant, bhala wiehed mill-kopropjetarji hass li kellu dritt li jimpedixxi l-access ghall-istess fond lil kopropjetarja ohra u cioe’ l-parte civile. Rigward dan il-punt, il-Qorti taghmel referenza ghas-sentenza fl-ismijiet Il-Pulizija vs Vanessa Pace[footnoteRef:4] fejn gie ritenut hekk: [4:  Deciza mill-Qorti tal-Appell Kriminali nhar il-5 ta’ Novembru, 2008.] 


“Permezz tat-tieni aggravju taghha l-appellanti tippretendi li l-azzjoni kontra taghha ma tistax tirnexxi ghax hi u l-kwerelanti huma koproprjetarji. Skond l-appellanti, l-unika eccezzjoni fejn tali azzjoni tista’ tirnexxi hi fuq proprjeta` tal-komunjoni ta’ l-akkwisti bejn mizzewgin wara s-sentenza fl-Appell Kriminali Il-Pulizija vs Georgina Gauci, 7 ta’ Jannar 1998, Vol. LXXXII.iv.76. Jidher illi l-appellanti qed timmizinterpreta dak li ntqal f’dik issentenza. Fil-fatt hemm intqal testwalment hekk:

“Il-ko-possessuri ta’ oggett ghandhom – sakemm ma jigix miftiehem jew ordnat mod iehor minn awtorita` kompetenti, jew sakemm mhux ipprovdut mod iehor fil-ligi – drittijiet ta’ tgawdija ndaqs fuq dak l-oggett. L-istess jinghad ghall-koproprjetarju jista’ jinqeda bil-hwejjeg in komun, dan ma jistax jaghmlu ‘b’mod li ma jhallix lill-koproprjetarji l-ohra jinqdew biha in komun skond il-jeddijiet taghhom’. Ovvjament hemm certi oggetti li ma jistghux jitgawdew jew jigu uzati mill-kopussessuri jew mill-koproprjetarji kontemporanjament; il-ko-pussessuri jew koproprjetarji ta’ pinna ma jistghux jiktbu biha lkoll f’daqqa! Fil-kaz tal-pussess – ghax l-artikolu 85 tal-Kodici Kriminali jittutela l-pussess u mhux il-proprjeta` – dak li hu mehtieg hu li ko-pussessuri jaghmlu, kull wiehed minnhom, uzu ragonevoli mill-oggett b’mod li ma jkunx jista’ jinghad li wiehed qed jippriva lill-iehor mit-tgawdija ragonevoli ta’ dak l-oggett. U l-istess ghandu jinghad fil-konfront ta’ xi oggett, formanti parti mill-komunjoni ta’ l-akkwisti, li jkun fil-pussess tal-konjugi, galadarba lamministrazzjoni ta’ l-akkwisti tmiss lil kull wahda mill-partijiet mizzewga (artikolu 1322(1) tal-Kodici Civili).” 

Jigifieri dak li qalet il-Qorti fis-sentenza citata hu li dak li nghad dwar koproprjetarji jew ko-pussesuri kien japplika ukoll dwar oggetti formanti parti mill-komunjoni ta’ lakkwisti u mhux li japplika biss fir-rigward tal-komunjoni ta’ l-akkwisti.”

Illi din il-Qorti jidrilha li jezistu l-elementi kollha tar-reat in dizamina. Ma hemmx dubju li l-appellant impedixxa lill-parte civile Sylvana Tanti minn dritt li kienet tgawdi, cioe’ dak li jkollha access liberu w tgawdija wkoll tal-fond in kwisjtoni. 

Fir-rigward tal-piena erogata mill-ewwel Qorti din il-Qorti tghid illi hija Qorti tal-Appell Kriminali u bhala regola, ma tiddisturbax il-piena erogata mill-ewwel Qorti sakemm dik il-piena ma tkunx manifestament sproporzjonata jew sakemm ma jirrizultax li l-ewwel Qorti tkun naqset milli taghti importanza lil xi aspett partikolari tal-kaz li kien jincidi b’mod partikolari fuq il- piena. Il-piena moghtija mill-ewwel Qorti hija wahda gusta u li taqa’ fil-parametri tal-ligi u ghalhekk din il-Qorti ma jidrilhiex illi ghandha tigi mibdula.

Ghaldaqstant, in vista tas-suespost, din il-Qorti qedgha tichad l-appell tal-appellant Michael Bianco u tikkonferma s-sentenza tal-ewwel Qorti fl-intier taghha.



Consuelo-Pilar Scerri Herrera
Imhallef


Vera kopja



Maria Grech 
Deputat Registratur 

